
Firaisana amin’ny Ray sy amin’i Jesoa Kristy Zanany

FIRAISANA AMIN’NY RAY SY AMIN’I JESOA KRISTY ZANANY


Ry sakaiza malala isany,


Hitantsika fa na iza na iza mino an’i Jesoa Tompo, dia tsy hoe mahazo ny famelàna ny helony fotsiny ihany, fa mahazo fiainam-baovao mihitsy koa. Naterak’Andriamanitra izy, ka dia manana ny ain’Andriamanitra sy ny toetran’Andriamanitra (Jaona 1. 13; 2 Petera 1. 4). Izany fiainana izany moa, izay fiainana feno tanteraka, no antsoina hoe “fiainana mandrakizay”, ary ny 1 Jaona 5. 20 dia milaza ny amin’i Jesoa Tompo fa “Izy no Andriamanitra marina sy fiainana mandrakizay”. Ny Tompo Jesoa mihitsy àry izany no fiainantsika.


Miteraka vokany tsy tambo hotononina izany ho antsika. Tonga olona ankasitrahana isika “ao amin’ny Malala” (Efesiana 1. 6), ary tafafindra ho ao amin’ny fanjakàn’Ilay Zanaka malalan’ny Ray (Kolosiana 1. 13). Noho izany, dia manaiky antsika tanteraka  Andriamanitra, toy ny hanekeny Ilay antsoiny hoe “Malala”. Mbola tsara lavitra noho izany anefa no ambaran’i Jaona apostoly ao amin’ny epistily voalohany izay nosoratany. Lazainy àry fa natao mitovy Aminy isika. Tsy mahalala antsika izao tontolo izao, satria tsy nahalala Azy (1 Jaona 3. 1). Eto amin’izao tontolo izao isika, dia tahaka Azy izay efa any an-danitra ankehitriny (4. 17). Ho tahaka Azy isika, ka hahita Azy amin’izay tena endriny tokoa (3. 2). Ampitahao ihany koa izay voalazan’ny 1 Jaona 4. 12-13 sy izay ao amin’ny Jaona 1. 18. Ny ao amin’ny 1 Jaona 5. 20 ihany koa moa dia manao hoe: “Ary fantatsika fa tonga ny Zanak’Andriamanitra, ka efa nanome antsika fahazavan-tsaina, mba ho fantatsika Ilay marina”. Voarakitr’izany avokoa ny zavatra rehetra.

Rehefa noharian’Andriamanitra i Adama dia nomeny saina. Izay no mampiavaka ny olombelona sy ny biby. Ny fahazavan-tsain’ny olombelona anefa dia momba ny tany ihany, ka tsy mahatakatra afa-tsy ny zavatry ny tany. Na dia zava-boary ambony noho ny olombelona ihany koa aza anefa ny anjely, dia tsy afaka mahafantatra an’Andriamanitra izy ireo. Mpanompo mahery sy matanjaka ireny, ary vonona mandrakariva ny hanatanteraka izay sitrapon’Andriamanitra; saingy naniry hahita sy handinika ihany koa ny zavatra izay nolazaina antsika (1 Petera 1. 12).

Ny mpanota very izay fahavalon’Andriamanitra, kanefa nandray an’i Jesoa Tompo, dia nomeny Ilay Zanany ho fiainam-baovao; ka ao aminy sy amin’ny alalany, no nanomezany azy koa fahazavan-tsaina hahafantarany an’Andriamanitra. Tsy hoe afaka mahita ny fisehoan’ny voninahiny fotsiny isika, araka izay hahitan’izao tontolo izao azy tsy ho ela, amin’ny fiverenan’i Jesoa Tompo eny amin’ny rahon’ny lanitra, ka ho hitan’ny maso rehetra, fa hahita Azy amin’izay tena endriny tokoa, fa tsy araka izay hisehoany fotsiny ihany. Eny, ankehitriny isika dia efa afaka mahazo izany fisainany izany. Hitantsika ny tena voninahiny izay mameno ny fontsika rahateo ihany koa. Manana fisainana sy fihetseham-po mitovy amin’ny an’Andriamanitra isika. Vohainy ho antsika ny fony, ka lazainy amintsika izay ao anatiny sy izay mameno izany; ary dia azontsika sy iarahantsika mizara ny teniny sy ny fihetseham-pony. Tonga manana firaisana amin’ny Ray sy amin’i Jesoa Kristy Zanany àry isika.

Firaisana amin’ny Ray sy amin’i Jesoa Kristy Zanany


Inona moa no mameno ny fon’ny Ray? Moa ve tsy ny Zanaka ary ny voninahitr’io Zanany io sy ny asany? Raha mbola tetỳ ambonin’ny tany ny Zanaka dia nitoetra tao aminy avokoa ny fahafenoan’Andriamanitra rehetra (Kolosiana 1. 19). Na tamin’ny niantombohan’ny asa am-pahibemaso nataon’ny Tompo (Lioka 3. 22), na teo amin’ny fiafaran’izany (Matio 17. 5), dia izao no fanambaràn’ny Ray: “Ity no Zanako malalako izay sitrako”. Taorian’izany dia tonga ny asam-panavotana tany Golgota.


Nanao ahoana moa no nahitan’ny Ray izany asa izany? Hoy i Jesoa: “Izany no itiavan’ny Raiko Ahy, satria Izaho manolotra ny aiko mba handraisako azy indray” (Jaona 10. 17). Ny Ray dia tia Ilay nandeha an-tsitrapo nanatona ny hazofijaliana, Ilay maty, mba hanome voninahitra ny anaran’Andriamanitra sy hanatanteraka ny sitrapony; dia Ilay nanaiky hitondra ny fahotantsika tao amin’ny tenany teo amin’ny hazo (1 Petera 2 24), ka natao ho ota (2 Korintiana 5.21), ary niharan’ny fitsaràn’Andriamanitra sy nafoiny. Eny, dia Izay tsy nanan-tsiny fa tanteraka tao anatin’izany rehetra izany: “Kristy Izay nanatitra ny tenany tsy manan-tsiny ho an’Andriamanitra” (Hebreo 9.14).


Hoy ny Ray amintsika: “Ity no Zanako malalako”. Dia hoy kosa isika mamaly izany: “Izy no Mpamonjy malalantsika”. Hoy ny Ray: “Noho ny fitiavany Ahy (Eksodosy 21.5), dia niaritra ny fijaliana rehetra tany Golgota Izy, ka nahatanteraka ny asam-panavotana”; ary hoy kosa isika: “Tia antsika i Kristy, ka nanolotra ny tenany ho fanatitra mba ho fanavotana antsika” (Jereo Efesiana 5.2). Isika tsirairay avy kosa hanao hoe: “Ny Zanak’Andriamanitra … efa tia ahy ka nanolotra ny tenany hamonjy ahy” (Galatiana 2.20).


Izany Zanaka be voninahitra izay mameno ny fon’ny Ray izany dia mameno ny foko ihany koa. Ny Ray dia maneho amintsika ny voninahitry ny Zanaka, ary isika kosa manambara amin’ny Ray izay rehetra hitantsika ao amin’ilay Zanaka. Izany no firaisana sy fiombonana: iray fo sy tombon-tsoa; ary Olona iray ihany no miara-mameno fifaliana sy fahafaham-po ao anaty.


Moa ve tsy izany indrindra koa no ataon’Ilay Zanaka? Izy no naneho antsika ny Ray. Rentsika Izy nanao hoe: “Aba, Ray ô!” (Marka 14.36). Ary isika koa ankehitriny dia afaka manao hoe: “Aba, Ray ô!” (Romana 8.15)


Tsy izany ve no zavatra ambony indrindra, dia ny mahafantatra an’Andriamanitra, eny, mahalala Azy? Tsy ny mandray sy misitraka ny fitahiany sy ny zavatra rehetra izay omeny ihany, fa ny mandray sy ny manana Azy ho Andriamanitra mihitsy? Ary ny manana firaisana amin’Ilay Andriamanitra Ray sy amin’ny Zanany, noho izany? Tsy misy ambony sy manan-danja noho izany. Ny fanatanterahana izany no mitondra fahasambarana tanteraka ho an’ny fo, dieny etỳ an-tany.


Izany no nahatonga ny apostoly hanao hoe: “Izao zavatra izao no ambaranay, mba ho tanteraka ny fifalianareo” (1 Jaona 1.4).

Andriamanitra dia mazava ary tsy mba misy maizina akory ao aminy


Io firaisana amin’ny Ray sy amin’ny Zanany io dia mazava ho azy fa tsy maintsy mifanaraka amin’ny toetra maha-Andriamanitra an’Andriamanitra. Andriamanitra dia mazava. Tsy maintsy ao amin’ny mazava izany isika vao afaka manana firaisana aminy. Isika anefa dia maizina fahiny; fa efa mazava ao amin’ny Tompo kosa ankehitriny (Efesiana 5.8). Mandeha ao amin’ny mazava isika ary izany no ananantsika firaisana amin’ny kristiana hafa, satria mantsy ny ran’i Jesoa Kristy, Ilay Zanak’Andriamanitra, no fototry ny toerana misy antsika ankehitriny sy porofon’ny maha-marina azy.


Ao amin’ny 1 Jaona 1.7, dia tsy ny amin’ny fomba andehanantsika amin’izany no resahina, fa hoe aiza no andehanantsika. Rehefa miresaka momba ny fandehanana ao amin’ny mazava isika, dia ny amin’ny fiainantsika sy ny fitondrantenantsika no tiana holazaina amin’izany. Ny resaka àry eto dia ny hoe aiza no andehanantsika. Ary izay rehetra nateraka indray, ka afaka tamin’ny fahefan’ny maizina, dia tonga mendrika “hanana anjara amin’ny lovan’ny olona masina eo amin’ny mazava” (Kolosiana 1.12-13), dia mandeha amin’ny mazava. Ny ra izay nanadio tamin’ny fahotana rehetra no porofo manamarina an’izany toerana misy ahy izany. Andeha isika handray ohatra iray: raha mbola ao anatin’ny koveta feno ranon-tsavony ny tanako dia tsy ho azon’ny loto velively. Ny herin’ny ranon-tsavony izay nanadio ny tànako, dia manakana azy tsy haloto. Amin’ny fomba ahoana moa no hampahaloto ny tanako raha mbola mitoetra ao anatin’ny rano izay manan-kery hanadio izay rehetra maloto? Dia tahaka izany koa, ny herin’ny ra, izay manjaka ao anatin’ny mazava, no porofo fa mifanindran-dàlana amin’ny mazava aho.

Tsy manova na inona na inona anefa izany noho ny fananako ny toetrako fahiny izay mbola ao anatiko ihany. Raha mandà izany aho, ka milaza fa tsy manana ota, dia mamita-tena, ary ny marina tsy ato anatiko. Ary raha milaza aho fa tsy mbola nanao zava-dratsy mihitsy, ary tsy mbola nanota, dia mampandainga an’Andriamanitra; satria mantsy Andriamanitra no efa niteny hoe: “Samy efa nanota izy rehetra” (Romana 3. 23).


Ny 1 Jaona 1. 10 dia tsy milaza hoe: “Raha hoy isika: tsy manota isika”, fa hoe: “Raha hoy isika: ‘tsy nanota isika’”, matoanteny mitanisa ny lasa. Ny Soratra Masina dia tsy milaza velively fa tsy maintsy manota ny mino.  Manana toetra vaovao mantsy isika, dia toetra izay tsy afaka manota, sady isika koa manana ny herin’Andriamanitra ao anatintsika, dia ny Fanahy Masina Izay manome antsika hery ahazoantsika mandeha araka ilay fiainam-baovao ananantsika. Ao amin’ny mazava no andehanantsika, ka afaka manavaka tsara izay tsy mifanaraka amin’izany mazava izany isika.


Indrisy anefa, fa isika dia voatery manao hoe: “Fa tafintohina amin’ny zavatra maro loha isika rehetra” (Jakoba 3. 2). Saingy tsy mahafa-tsiny antsika akory izany.


Manantena aho fa ho afaka hiresaka bebe kokoa ny amin’izany, ao amin’ny taratasiko manaraka.


Mametraka ny veloma finaritra.






Ilay sakaizanareo H.L.H.

KRISTY MPISOLOVAVA ANTSIKA


Ry sakaiza malala isany,


Manohy ny taratasiko teo aloha aho, ka te hiresaka izao zavatra manaraka izao :

Raha manota ny mpino iray

Inona no mitranga raha manota isika, amin’ny maha-mpino antsika? Moa ve izany mety manova ny toerana maha-zanak’Andriamanitra antsika? Ary moa ve isika tonga lavitra ny tavan’Andriamanitra?


Ao amin’ny Hebreo 9 sy 10 no ahitantsika ny valin’izany fanontaniana izany. Nahazo fanavotana mandrakizay i Kristy. “Fa ny fanatitra iray ihany no efa nahatanterahany ho mandrakizay izay olona hohamasinina” (Hebreo 10.14). Tafatoetra mandrakizay ny fifandraisantsika amin’Andriamanitra, amin’ny maha-zavaboariny antsika. Tonga fifandraisan’ny zanaka amin’ny Rainy, ny fifandraisantsika aminy. Tsy voaovan’inon’inona intsony izany fifandraisana izany.


Moa àry ve izany tsy miraharaha ny fahotan’ny zanany intsony Ilay Raintsika? Ny Raintsika dia Ilay Andriamanitra mazava, ka tsy misy maizina mihitsy ao aminy. Madio dia madio ny masony, ka tsy mahazaka ny ratsy; ary tsy maintsy hamasinina ao amin’izay manatona Azy Izy. Zakany ny fahotan’ny tsy mino, ny fahotan’izao tontolo izao tsy mankatò Azy , fa tsy tantiny velively kosa ny fahotan’ny zanany. Izy Izay Masina ve mety hanana fifandraisana amin’ny ota, na amin’ny olona izay voaloton’ny fahotana? Noho izany, tapaka avy hatrany ny firaisantsika amin’Ilay Ray sy ny Zanany raha manana fisainana sy fiteny feno ota sy foana isika, raha maneho tsy fankatoavana, izany hoe manota. Tsy ho tafaverina amin’ny laoniny izany firaisana izany, raha tsy voaisotra, araka ny fihevitr’Andriamanitra, izany fahotana izany. Ka “raha miaiky ny fahotantsika isika, dia mahatoky sy marina Izy, ka mamela ny fahotantsika sy manadio antsika ho afaka amin’ny tsy fahamarinana rehetra” (1 Jaona 1.9). Ny fiaikena ny fahotana sy ny fitsarantsika ny tenantsika ihany no hampahadio antsika.

Ny fitsarana ny tena no hany fomba hoenti-manarina indray ny fifandraisana

Foto-kevitra hitantsika ao amin’ny Soratra Masina iray manontolo izany, na ao amin’ny Testamenta Taloha na ao amin’ny Testamenta Vaovao. Andeha isika handray ohatra mikasika izany ao amin’ny Testamenta Taloha. Ao amin’ny Levitikosy 4 sy 5 sy sombintsombin’ny toko faha-6 sy faha-7, dia ahitantsika ireo toro-làlana nomena ny Isiraelita iray izay nanota. Tsy mpanota mandroso ho amin’ny fibebahana akory no resahina eto, na dia azon’ny mpitory filazantsara ampiasaina hanehoana ny foto-kevitry ny filazantsara ihany aza ireo andinin-tSoratra Masina voalaza ireo. Ao anatin’ireo toko ireo, ny Isiraelita dia aseho ho toy ny vahoaka izay entina eo amin’Andriamanitra, amin’ny alalan’ny fanati-panavotana (Levitikosy 16), ary Andriamanitra dia mitoetra eo anivony amin’ny alalan’ny fanatitra alatsa-dra izay atao tsy tapaka (Eksodosy 29. 38-46). Ankehitriny kosa anefa, satria efa nampanatonina an’Andriamanitra amin’ny maha-olony azy ireo vahoaka ireo, sady tonga matoky fa ankasitrahana noho ny amin’Ilay Malala (Efesiana 1. 6; Levitikosy 1 ary 7 sy 8), ary satria efa nahazo zavatra tandrify ny fony izy hoentiny mamakivaky ny efitra (dia ny mofo atao fanatitra izany) (Levitikosy 2), ka manana firaisana amin’Andriamanitra, amin’ny fandraisana anjara sy fisitrahana zavatra iray loha ihany (dia ny fanati-pisaorana izany) (Levitikosy 3 sy 7. 11-34), dia tsy maintsy alamina ny amin’izay mety ho fahalotoana mahazo azy isan’andro.

Ny Levitikosy 5. 1-4 dia mamaritra amintsika ireo karazana fahalotoana telo lehibe miseho eo amin’ny fiainantsika andavan’andro. Ny karazany voalohany, izay lazain’ny andininy 1, dia rehefa tsy vita ny mijoro hanohitra ny ratsy, na hiandany amin’ny tsara. Araka izany, ny fanadinoana iray koa dia mety ho ota. Ny andininy faharoa dia milaza ireo fahalotoana vokatry ny mbola tsy fisarahantsika tanteraka amin’ireo zavatra avy amin’izao tontolo izao. Ny andininy faha-4 dia milaza ireo vokatry ny tsy fahampian’ny fahalalana oniny sy ny fifehezan-tena, izany hoe fahalotoana mivoaka avy ao anatin’ny fontsika ihany. Manampy izany, dia lazain’ny andininy faha-15 ihany koa ny fahadisoana amin’ny zavatra voatokana ho an’Andriamanitra. Farany, ao amin’ny andininy faha-20 sy ny manaraka moa, dia resahina ny amin’ny halatra sy ny fihazonana zavatr’olona.


Ahoana no hahadio ny Isiraelita iray rehefa nanao fahadisoana izy? Tokana ihany ny làlana, dia araka izay voalaza ao amin’ny Levitikosy 5. 5-6 hoe: “Koa raha meloka amin’ny anankiray amin’ireo izy, dia hiaiky izay zavatra nanotany, ary hitondra ny saziny ho an’ i Jehovah noho ny fahotana izay nataony izy”. Misy zavatra hafa koa mety manampy izany (ohatra, tsy maintsy ampiana ampahadiminy ny zavatra izay averina raha tamin’i Jehovah na tamin’ny rahalahy no nakana izany (Levitikosy 5, 6. 23-24); saingy ny zavatra voalohany, ny fepetra fototra, dia izao: miaiky ny fahotana ary mitondra fanatitra noho ny ratsy natao.


Ny fitsarana ny tena — fanambaràna ireo fahotana vita, izany hoe ny fahadisoana natao —no fepetra ilaina amin’ny famelàn-keloka sy ny fanarenana rehetra (Jereo ohatra ny ao amin’ny 1 Korintiana 11. 31 sy ny 1 Jaona 1. 9). Mba hahaizantsika mitsara sy mandinika ny tenantsika — izany hoe tsy ny mandinika sy ny mitsara ny zavatra nahadiso antsika ihany akory, fa ny mandinika sy ny mitsara ny toetrantsika mihitsy koa; tahaka izay nataon’ i Davida ao amin’ny Salamo 51. 5-7 — dia taomin’Andriamanitra hibanjina ny hazofijaliana isika, mba hahatsapantsika ny atao hoe ota. Tsy hoe halatsaka ho antsika indray akory ny ran’i Kristy — vita indray mandeha izany ary tsy miverina intsony — fa ny mba hahatonga antsika hiaiky fa maharikoriko ireo fahotana rehetra, ary izay vao nataontsika ihany koa, rehefa mandinika izay tsy maintsy niaretan’ny Tompo teo amin’ny hazofijaliana noho ny fahotantsika isika (fanatitra noho ny ota). Tsy ny hazofijaliana mivantana akory no voalaza ao amin’ny Levitikosy 1 ka hatramin’ny 7, fa fampahatsiahivana azy ihany. Ao amin’ny Levitikosy 16 sy ao amin’ny Eksodosy 29 no ahitantsika ny hazofijaliana, izay fototra ahazoantsika manakaiky an’Andriamanitra.

Ny fibanjinantsika izay niaretan’ny Tompo Jesoa tany Golgota noho ny fahotantsika ihany, no ahatsapantsika fa tena maloto sy maharikoriko tanteraka ny fahotana. Tsy maintsy nafoin’Andriamanitra Izy teo, ka niaritra ny fanamelohana sy ny fahafatesana, satria “nitondra ny fahotantsika tamin’ny tenany teo ambonin’ny hazo” (1 Petera 2. 24). Taomina àry isika handini-tena marina, ka halahelo noho ny amin’izay nataontsika. Tsy hanamaivamaivana ny fahotana intsony isika, na koa hanadino fa ny hany làlana hahazoana mamerina indray ny fananana firaisana amin’Andriamanitra, dia ny fiaikena ny heloka eo anatrehany aloha, sy eo anatrehan’ny olona ihany koa, raha izy ireo no nilanja ny vokatr’ilay hadisoantsika.
Ny amin’ireo ota tsy nahy


Misy zavatra tena manahirana eto: matetika manota isika nefa tsy mahatsapa izan akory, ary indraindray aza dia heverintsika fa zavatra tsara no ataontsika. Tsy mahafa-tsiny antsika anefa ny tsy fahalalana. “Raha misy olona manota satria manao izay tsy tokony hatao ka mandika ny anankiray amin’ny didin’i Jehovah, nefa tsy fantany izany, (dia) mahameloka azy, ary mitondra ny helony izy” (Levitikosy 5. 17).

Izany no nahatonga an’i Davida hangataka, ao amin’ny Salamo 19, hoe: “Ataovy tsy manan-tsiny aho ny amin’ny ota izay tsy fantatra”. Mila mahatsapa ny otantsika aloha isika, vao afaka miaiky izany, araka ny voasoratra ao amin’ny Levitikosy 4.23 sy 28 hoe: “Misy mampahafantatra azy ny fahotany izay nataony”. Saingy iza no hampahafantatra izany, raha toa ka hevitra na teny sy zavatra natao tsy misy mpahalala izany? Iza no handresy lahatra antsika, rehefa mihevi-tena ho marina isika? Ny fitiavan’Andriamanitra dia efa nanomana ny amin’izany koa: “Anaka, izany zavatra izany no soratako aminareo mba tsy hanotanareo. Ary raha misy manota, dia manana Solovava ao amin’ny Ray isika, dia Jesoa Kristy, Ilay Marina” (1 Jaona 2. 1). Aoka hovakiantsika sy hodinihintsika tsara izany teny izany.

Kristy mpisolovava antsika

Ny teny grika hoe ‘parakletos’ eto izay adika hoe ‘mpisolo vava’ dia tsy hitantsika afa-tsy ao amin’ny Jaona 14 sy 16 ary ao amin’ny teny izay dinihintsika. Ao amin’ny Jaona 14 sy 16 moa izy dia adika hoe ‘Mpananatra’ na  ‘Mpampionona’ ary iantsoana ny Fanahy Masina. 


Io raharaha maha-mpisolo vava io dia tanterahin’i Jesoa Tompo ho antsika any an-danitra amin’izao fotoana izao; saingy tsy eo anatrehan’Andriamanitra, amin’ny maha-Andriamanitra Azy, satria efa vita sy tanteraka teo amin’ny hazofijaliana ny asa fanavotana antsika; fa eo anatrehan’ny Ray.


Ao amin’ny taratasy anankiray tany aloha, dia hitantsika ny maha-Mpisoronabentsika ny Tompo Jesoa, izay mifona ho antsika eo anatrehan’Andriamanitra, mikasika ny fahalementsika sy ny zava-manjo antsika etỳ ambonin’ny tany. Eto indray dia ahitantsika ny fifandraisan’ny Tompo Jesoa amin’ny fahotantsika andavan’andro. Mpisolovava antsika eo anatrehan’ny Ray kosa Izy, raha sendra manota isika. Tsy hoe Mpisolovava antsika rehefa malahelo ka miaiky ny fahotantsika fotsiny ihany anefa Izy. Amin’ny fotoana izay hanotako dia efa misolovava ahy any an-danitra sahady Izy ary mitsangana hiaro ahy sy ny tombotsoako eo anatrehan’ny Ray.


Iza io Mpisolovava io? I Jesoa Kristy, Ilay Marina. Izy no tandrify indrindra amin’ny fahamarinan’ny Ray, no sady fahamarinako ihany koa (1 Korintiana 1. 30). Ambonin’izany anefa, dia nanatanteraka asam-panavotana izay tena lavorary tokoa izy, ka tsy avotra noho ny fahotantsika ihany, fa avotra ho an’izao tontolo izao mihitsy koa. Izy izany, noho ny maha-Izy Azy sy noho ny asam-panavotana lavorary notanterahiny ka nankasitrahan’ny Ray, dia tonga Mpisolovava ho ahy, raha nanota aho.


Hitantsika teo aloha anefa, fa aorian’ny fiaikena ny fahotana irery ihany no misy ny famelàn-keloka. Noho izany ny fizarana faharoa amin’ny asa maha-mpisolovava ny Tompo Jesoa, dia ny fikarakarana antsika sy ny fitaomana antsika hiaiky ny fahadisoantsika.
Ny fanasana tongotra


Ny alina nanolorana ny Tompo, dia naneho izany asa fanompoana izany Izy, tamin’ny alalan’ny fihetsika iray manambara zavatra. Te-hanorina ny Fanasàn’ny Tompo Izy, dia ilay famantarana ny fiombonan’Ilay Mpamonjy Izay maty, amin’ny isan’ny momba ny tenany rehetra (1 Korintiana 10. 16-17). Saingy ahoana anefa no hisian’ny fiombonana amin’ny mpianatra izay maloto, sy Ilay Tompo, Izay tsy maintsy ho faty mba hanafoana ny ota? Tsy misy afa-tsy ny fitsarana ny maloto (1 Korintiana 11. 26-32).


Araka izany, ny Tompo izay mahafantatra tsara hoe iza Izy, noho ny fitiavany tapitr’ohatra ka niaritra hatramin’ny farany, dia nandray ny toeran’ny mpanompo ka nanasa ny tongotry ny mpianany. Nampiasain’Andriamanitra ny tsy fahalàlan’i Petera (izay tsy nahatakatra fa izay rehetra nataon’ny Tompo dia tsara, ka na dia tsy azontsika aza, dia mila ekentsika hatrany), mba hampahafantarana antsika mazava ny dikan’ity fanasana tongotra ity. Ny mpianatra dia efa madio, satria efa voasasa tanteraka (nampandroina), tamin’ny alalan’ny fahateraham-baovao. Saingy mba hahazoany anjara aminy, ka mba hiainany ny firaisana aminy, dia tsy maintsy nodiovina tamin’ny fahalotoana nanjo azy tamin’ny fizotrany andavanandro izy ireo (Jaona 13. 8-11).

Ny fandàvan’i Petera


Asehon’ny filazantsara amintsika, ary amin’ny alalan’ny zavatra nandalovan’i Petera ihany koa, ny fomba anatanterahan’ny Tompo io asa maha-mpisolovava Azy io. Very ny firaisan’i Petera tamin’ny Tompo. Tsy dia nisy toe-javatra lehibe nitranga loatra anefa, satria na izy tenany aza tsy nahatsapa izany, sady tsy nisy nampahafantatra azy rahateo. Rehefa nilaza tamin’ny mpianany anefa ny Tompo fa ho tafintohina ny Aminy izy rehetra, dia hita fa i Petera kosa dia nihevi-tena ho tsara, ka nanambara fa ny fitiavany sy ny maha-mahatoky azy dia be kokoa noho ny an’ireo mpianatra namany. Hoy moa izy tamin’izany: “Na dia ho tafintohina aza ny olona rehetra, izaho tsy mba ho tafintohina mandrakizay” (Matio 26. 33). Tsy ho niteny toy izany i Petera raha tena nanana firaisana tamin’ny Tompo tanteraka. Tsy manan-toerana eto mantsy ny nofo sy ny avonavona. Nampiasain’ny Tompo hampitandremana azy izany tenin’i Petera izany; kanefa koa nataony hampahafantarana azy fa mahalala ny zava-drehetra Izy, mba hahatsiarovan’i Petera izany rehefa avy nandà Azy izy. Hanampy azy hiarina àry ny fieritreretana fa nahafantatra ny zavatra rehetra ny Tompo, saingy tsy mba nanilika azy; ary hananany toky fa tsy hanilika azy velively akory ny Tompo ankehitriny. Fahamoram-po sy fahasoavana tsy hay lazaina izany! Eny, fitiavan-dehibe sy fikarakarana fatratra! Talohan’ny nanotan’i Petera dia efa nivavaka ho azy ny Tompo; kanefa tsy ny hanakanana an’i Satana tsy haka fanahy azy akory no antony. Nila io fahalavoana io i Petera y mba hahafantatra marina ny tenany. Tsy nahatratra izay tanjona tiany hotratrarina tamin’izany anefa ny teny mamy sy feno fitiavana nataon’ny Tompo; ary na ny fampitandremana mavesa-danja naloaky ny vavany aza dia tsy nisy vokany (and 34). Noho izany, tsy ny fanafoanana ny fakam-panahy an’i Petera akory no nangatahin’ny Tompo, fa ny tsy hahalevona ny finoany. Ary mba hiarovany azy tsy ho azon’ny hakiviana, taorian’ny nahalavo azy, dia nomen’ny Tompo andraikitra izy hotanterahina aorian’ny fiverenany.

Sahirana nihevitra ny tenany loatra anefa i Petera, ka na inona na inona tsy nisy nahataitra ny fieritreretany. Ireo tenin’ny Tompo mivantana manokana taminy hoe: “Hay! tsy mahazaka ny miara-miari-tory amiko na dia ora iray ihany aza ianareo!” (Matio 26. 40), dia mety nampalahelo azy; kanefa ireny dia tsy nahatonga azy hahatsapa tena; ary mbola nandositra koa aza izy, namela ny Tompo ho irery, nanamparan’ny fahavalo ny heriny (Matio 26. 56). Eny, fa na dia efa nandà ny Tompo aza izy, rehefa nanomboka nianiana hoe: “Tsy fantatro izany Lehilahy izany” (Matio 26. 72), dia tsy mbola tonga saina ihany (kanefa dia io Petera io ihany no nanambara hoe: “Ianao no Kristy Zanak’Andriamanitra velona”). Endrey! Manao ahoana ny faharatsian’ny fon’ny zanak’olombelona!

Nefa, ô fitiavana mahatalanjona! Tamin’ny fotoana indrindra izay nikapohan’ny miaramila sy namelahany tehamaina ary nandrorany Azy (Matio 26. 67), dia nitodika nijery an’i Petera Izy. Io fijerin’ny Tompo azy io, tamin’izay fotoana izay, miampy ny fitamberenan’ny tenin’ny Tompo Jesoa tamin’ny fanenon’ny akoho, no nampisokatra ny mason’i Petera. “Ary rehefa nivoaka teny ivelany izy, dia nitomany fatratra” (Matio 26. 75).
Ny fanarenana


Tsy nifarana hatreo akory ny asa nataon’ny Tompo. Taorian’ny fitsanganany tamin’ny maty, dia nandefa hafatra ho an’ny mpianatra ny Tompo, ary nanonona manokana ny anaran’i Petera tao anatin’izany hafatra izany (Marka 16. 7). Taoriana kelin’izany, dia nanana fihaonana manokana taminy Izy (Lioka 24. 34). Tsy voatatitra ao amin’ny filazantsara moa ny resaka nataony tamin’izany. Manana teny manokana atao amin’ny olony tsirairay avy ny Tompo. Hitantsika koa ny fihaonana nangirifiry kanefa tena nahasoa an’i Petera, voalaza ao amin’ny Jaona 21.


Tsy ho nilaza ve isika fa tsy nilaina io fampietrena am-pahibemaso an’i Petera io? Rehefa dinihina, tsy mafy loatra ve ny fahitantsika azy? Nody ihany anefa ny sain’i Petera! Nitomany fatratra izy!


Fa Ilay sady mahalala tanteraka ny fon’ny zanak’olombelona no feno fitiavana mitafotafo ny olony, ka maneho izany amin’ny fahendrena tsy misy tomika, dia mahafantatra tsara izay tena mahasoa an’i Petera.


Rehefa tena nitsara tena marina i Petera, tsy ny fihetsiny ihany no nomelohiny, fa ny tenany mihitsy koa; rehefa niaiky izy fa nilaina tokoa ny fahalàlan’Andriamanitra ny zavatra rehetra, mba hahitany ny fitiavana Azy tao anatiny, dia afaka nanarina azy tanteraka ny Tompo, ka nanendry azy ho mpiandry ny ondriny sy hamahana ireo ondry keliny sy ny andian’ondriny.

Izany no asa fanompoana tanterahin’ny Tompo amin’ny maha-mpisolovava antsika Azy eo anatrehan’ny Ray. Ho nankaiza moa isika raha tsy nanana Azy ho Mpisolovava? Ny eritreritra maloto sy ny teny foana ary ny fanehoana fahavitan-tena, dia manimba ny firaisana amin’Andriamanitra avokoa. Ary tsy ho tafaverina amin’ny laoniny velively izany firaisana izany, raha tsy amin’ny fiaikena ny fahotana sy ny fitsarana ny tena.

Ilay Mpisolo vava ahy dia efa mivavaka ho ahy, mialohan’ny hanotako, mba tsy ho levona ny finoako. Miteny amiko amin’ny alàlan’ny Teniny Izy, mba hitarihany ahy handini-tena sy hitandrina mialoha ny hanatanterahako fahotana anankiray. Mijery ahy amin’ny fotoana tena ilàna izany indrindra Izy, ka mampiasa ny rahalahy, ny famakian-teny, ny zava-misy, eny, na dia ny akoho aza raha ilaina izany, mba hampahatsiaro ahy ny teniny. Mitarika ahy handini-tena sy hiaiky ny heloko Izy, mba hampiverina indray ny firaisako amin’ny Ray sy Ilay Zanaka. Izy no Mpisolo vava ahy eo anatrehan’ny Ray. Tsy mba miala sasatra velively Izy, mandra-pameriny ahy ka mahatafarina tanteraka ny zava-drehetra. Na dia ao amin’ny toeram-boninahiny aza Izy ankehitriny, dia mbola manohy manompo ahy ihany ka manasa ny tongotro, mba hahazoako manana anjara aminy, sy mba hahatanteraka sahady ny fifaliako, dieny mbola etỳ ambonin’ny tany.
Mirary soa ho anareo.




Ilay sakaizanareo H.L.H.

